
Paratowyd y ddogfen hon at ddefnydd mewnol Bwrdd Iechyd Prifysgol Cwm Taf fel rhan o'r 

gwaith a gyflawnir yn unol â swyddogaethau statudol. 

Nid oes unrhyw gyfrifoldeb ar yr Archwilydd Cyffredinol na staff Swyddfa Archwilio Cymru 

mewn perthynas ag unrhyw aelod, cyfarwyddwr, swyddog na chyflogai arall yn unigol, nac i 

unrhyw drydydd parti. 

Os gwneir cais am wybodaeth y gallai'r ddogfen hon fod yn berthnasol iddi, tynnir sylw at y 

Cod Ymarfer a gyhoeddwyd o dan adran 45 o Ddeddf Rhyddid Gwybodaeth 2000. Mae Cod 

adran 45 yn nodi'r arfer a ddisgwylir gan awdurdodau cyhoeddus wrth ymdrin â cheisiadau, 

yn cynnwys ymgynghori â thrydydd partïon perthnasol. Mewn perthynas â'r ddogfen hon, 

mae Archwilydd Cyffredinol Cymru a Swyddfa Archwilio Cymru yn drydydd partïon 

perthnasol. Dylid anfon unrhyw ymholiadau ynglŷn â datgelu neu ailddefnyddio'r ddogfen 

hon i Swyddfa Archwilio Cymru yn infoofficer@wao.gov.uk. 

Cefndir 

1. Mae gwasanaethau theatrau llawdriniaethau yn rhan hanfodol o ofal cleifion. Dylai 

theatrau fod yn gost-effeithiol, dylent gynorthwyo i gyrraedd targedau amseroedd aros 

a chyfrannu at ofal o ansawdd uchel i gleifion. Mae theatrau yn ddibynnol iawn ar 

ffactorau allanol.  

Os nad yw prosesau cyn/ar ôl y llawdriniaeth yn brosesau o'r safon uchaf, bydd hyn yn 

cael effaith ar theatrau. 

2. Dywedodd adolygiad Swyddfa Archwilio Cymru yn 2011 er y bu ffocws cryf ar wella 

theatrau, bod y defnydd ohonynt yng Nghwm Taf yn gymharol wael. Roedd angen dull 

mwy cydgysylltiedig, gwell cyfathrebu rhwng staff a rheolwyr, a gwell defnydd o 

wybodaeth rheoli perfformiad. 

3. Mae Swyddfa Archwilio Cymru yn cynnal adolygiad dilynol o theatrau yng Nghwm Taf 

a phob bwrdd iechyd arall, ac eithrio Powys, mewn ymateb i geisiadau gan Bwyllgorau 

Archwilio, pwyllgorau gwaith ac eraill a chydnabyddiaeth nad yw perfformiad theatrau 

mewn sawl ardal ar draws Cymru o'r safon uchaf.  

4. Nod ein hadolygiad oedd ateb y cwestiwn canlynol: A yw'r Bwrdd Iechyd yn adeiladu 

ar ein hargymhellion blaenorol ac yn darparu gwasanaethau theatr effeithlon o 

ansawdd uchel? 

Canfyddiadau allweddol 

5. Mae'r tabl isod yn crynhoi ein canfyddiadau allweddol. Amlinellir y canfyddiadau manwl 

yn y sleidiau sydd ynghlwm wrth y crynodeb hwn.  

Casgliad cyffredinol: Mae theatrau yn parhau i fod yn flaenoriaeth i'r Bwrdd Iechyd ac mae 

gwelliannau wedi eu gwneud, yn enwedig o ran hyrwyddo mwy o ffocws ar ddiogelwch cleifion. Fodd 

bynnag, mae'r 'defnydd terfynol' yn parhau i fod yn isel ac erys rhwystrau y mae angen i theatrau a 

defnyddwyr theatrau fynd i'r afael â hwy ar y cyd. 

Rhan 1: Mae gwella theatrau wedi parhau i fod yn flaenoriaeth i'r Bwrdd Iechyd ac mae wedi gwneud 

cynnydd da mewn rhai meysydd. 

Rhan 2: Mae rhai agweddau cadarnhaol iawn ar ddiwylliant diogelwch ac mae awydd o fewn theatrau 

i gymryd y camau nesaf o ran prif ffrydio'r defnydd o sesiynau briffio a'r rhestr wirio.  

Rhan 3: Roedd y 'defnydd terfynol' o theatrau yn gymharol isel yn 2011 ac nid yw wedi newid fawr 

ddim ers hynny.  

Rhan 4: Mae rhwystrau'n parhau nad ydynt yn gyfyngedig i theatrau, ond sy'n gysylltiedig ag 

amrywiol rannau o lwybr llawfeddygol y claf. 

Argymhellion 

1. Pum Cam i Lawdriniaethau Mwy Diogel:  

a. Parhau â'r gwaith o gyflwyno'r rhestr wirio lawfeddygol newydd ac ailadrodd yr 

archwiliad cudd ar y ddau safle ymhen 12 mis.   

b. Gwneud penderfyniad ar bwysigrwydd sesiynau briffio ôl-restr. Os bydd y Bwrdd 

Iechyd yn ystyried hyn yn bwysig, rhaid iddynt gael eu hyrwyddo, yn enwedig 

gan y cyfarwyddwyr clinigol a ddylai arwain drwy esiampl. 

c. Dechrau adrodd ar gydymffurfiaeth gyda'r pum cam ochr yn ochr â metrigau 

effeithlonrwydd/cynhyrchiant i sicrhau adolygiad mwy cyfannol o berfformiad, 

ansawdd a diogelwch.  

2. Gwella profiad cleifion:  

a. Monitro profiad cleifion llawfeddygol bob chwe mis o leiaf. 

b. Archwilio'r broses o ddilysu meddygon i asesu a yw arolygon cleifion yn ddigon 

annibynnol ar y meddyg dan sylw.    

3. Dadansoddiad o ddigwyddiadau: 

a. Defnyddio cymorth ac offer gan Iechyd Cyhoeddus Cymru i wella dadansoddiad 

o dueddiadau o ddigwyddiadau theatr a defnyddio siartiau Rheoli Proses 

Ystadegol.  

b. Dadansoddi'r rhesymau dros y cynnydd sylweddol mewn digwyddiadau yn ystod 

2012. 

c. Pennu amcan o gynyddu adroddiadau am ddigwyddiadau a monitro'r gymhareb 

o ddigwyddiadau niwed-bach i'r holl ddigwyddiadau o leiaf bob chwe mis.  

4. Cynllunio rhestrau: Adolygu'r materion effeithiolrwydd a diogelwch sy'n gysylltiedig â 

chynllunio rhestrau, yn enwedig yn Ysbyty Brenhinol Morgannwg. Newid y broses i 

sicrhau bod staff theatr yn cael eu cynnwys yn llawn yn y broses o sicrhau ansawdd 

rhestrau. 

5. Gwyliau blynyddol: Gorfodi cydymffurfiaeth â'r rheol gwyliau chwe wythnos ar gyfer 

meddygon ymgynghorol. Monitro cydymffurfiaeth bob chwe mis o leiaf. 

6. Prosesau cyn llawdriniaeth:   

a. Cyflwyno prosiect i wella'r broses rheoli perfformiad asesiadau cyn-llawdriniaeth. 

Mae angen i'r Bwrdd Iechyd wybod mwy am ei heffeithiolrwydd a'i heffaith ar 

ganslo llawdriniaethau.  

b. Dadansoddi yn ôl arbenigedd/llawfeddyg, lle mae cyfraddau derbyn ar ddiwrnod 

llawdriniaeth (DOSA) yn isel. Gweithio gyda'r arbenigeddau/llawfeddygon hyn i 

ddeall/goresgyn y rhwystrau i gynyddu cyfraddau DOSA.   

c. Rhoi sylw i'r materion yn ymwneud â phrofiad cleifion ar unedau SEAL a 

ddatgelwyd gan yr arolwg cleifion diweddar ac archwiliad Swyddfa Archwilio 

Cymru.  

7. Llawdriniaeth arhosiad byr: 

a. Enwebu'n ffurfiol lawfeddygon ar bob safle ysbyty i weithredu fel hyrwyddwyr ar 

gyfer llawdriniaeth arhosiad byr. 

b. Dylai'r hyrwyddwyr arwain prosiect gyda'r nod o gynyddu cyfraddau llawdriniaeth 

arhosiad byr o fewn y 12 mis nesaf.   

8. Hyrwyddo effeithlonrwydd drwy greu mwy o gydberchnogaeth: 

a. Ailgyflwyno siartiau optimeiddio i roi ffocws o'r newydd ar effeithlonrwydd (heb 

aberthu ansawdd a diogelwch).  

b. Dylai un o'r cyfarwyddwyr clinigol arwain prosiect i gynyddu ymwybyddiaeth a 

defnydd o ddangosfwrdd perfformiad theatrau. Dylai'r prosiect geisio deall a 

mynd i'r afael ag unrhyw rwystrau sy'n ymwneud â'r ffaith nad yw clinigwyr yn 

berchen ar y data effeithlonrwydd ar lefel clinigwyr.  

c. Rhannu'r hyn a ddysgwyd drwy gyfarwyddwyr clinigol yn adolygu data theatr ac 

yn arsylwi perfformiad mewn gwahanol arbenigeddau. Cynnwys y wybodaeth 

hon yn y broses o gynllunio swyddi, ail-ddilysu ac arfarniadau. 

d. Rhoi gwybod i staff y theatr drwy roi cyhoeddusrwydd i gofnodion cyfarfodydd 

Band 7 a chrynhoi'r materion allweddol yn y posteri/taflenni neu mewn 

negeseuon e-bost. 

9. Ymhen chwe mis, asesu a yw swyddogaeth rheoli gwelyau uwch nyrsys theatr yn cael 

effaith negyddol ar eu rôl mewn theatrau. 

 

Further information can be obtained from Stephen Lisle, Performance Specialist  

(Tel: 029 2032 0500/stephen.lisle@wao.gov.uk). 

Sleidiau yn amlinellu prif canfyddiadau’r adroddiad 

